
GAMPHA -ს სამედიცინო კონფერენცია
USAID-ის ჯანდაცვის ხარისხის გაუმჯობესების პროექტი საქართველოში
USAID-ის SUSTAIN პროექტი საქართველოში
13-14 ივნისი, 2014
თბილისი, სასტუმრო „თბილისი მარიოტი“, რუსთაველის გამზირი 13
პრეს-რელიზი
2014-წლის 13-14 ივნისს სასტუმრო „თბილისი მარიოტში“ გაიმართება ქართულ-ამერიკული სამედიცინო და საზოგადოებრივი ჯანდაცვის ასოციაციის (GAMPHA-ს) 2-დღიანი სამედიცინო კონფერენცია-სემინარი, რომელიც ტარდება ამერიკის საერთაშორისო განვითარების სააგენტოს ჯანდაცვის ხარისხის გაუმჯობესებისა და  SUSTAIN-პროექტების, აგრეთვე GPC-ს ფარმაცევტული ქსელის მხარდაჭერით. სემინარზე გამოსვლას გეგმავს ამერიკული და ევროპული სამედიცინო დიასპორის 10-მდე ექიმი, რომლებიც ქართველ კოლეგებს გაუზიარებენ მტკიცებულებებზე დაფუძნებულ საუკეთესო სამედიცინო პრაქტიკას, მათ ცოდნასა და გამოცდილებას სხვადასხვა კლინიკურ სფეროებში. 2-დღიან სემინარზე წარმოდგენილი იქნება მრავალფეროვანი პრეზენტაციები, კლინიკური შემთხვევების განხილვა და დისკუსია 3 ძირითად კლინიკურ სფეროში (ზოგადი მედიცინა, პედიატრია და გინეკოლოგია). ამ სემინარის მიზანია ქართველი ექიმებისთვის თანამედროვე მტკიცებულებებზე დაფუძნებული სამედიცინო ინფორმაციისადმი წვდომისა და გამოყენების ხელშეწყობა და ქართველ და საზღვარგარეთ მოღვაწე ქართული დიასპორის ექიმებს შორის ურთიერთობების გაღრმავება. 
GAMPHA-ს კონფერენცია საქართველოში უკვე მესამედ იმართება. იგი ყოველწლიურად სულ უფრო მზარდი პოპულარობით სარგებლობს ქართველ ექიმებს შორის. ამჟამად მასში მონაწილეობისთვის დარეგისტრირიებულია 150-ზე მეტი ქართველი სამედიცინო პროფესიონალი. კონფერენციის მომზადებაში უდიდესი წვლილი შეიტანა USAID-ის ჯანდაცვის ხარისხის გაუმჯობესების პროექტმა, რომელიც 2011 წლის ბოლოდან თანამშრომლობს ამერიკელ კოლეგებთან. ამ პერიოდის მანძილზე საქართველოში ვიზიტით იმყოფებოდა ამერიკის ქართული სამედიცინო დიასპორის რამდენიმე წარმომადგენელი, რომლებიც აქტიურად იყვნენ ჩართული ქართველი ექიმებისთვის გამოცდილების გაზიარებაში, საავადმყოფოთა აკრედიტაციის სისტემის შექმნასა და დაავადებათა მართვის ეროვნული პროტოკოლების შემუშავებაში. წლევანდელი კონფერენციის მომზადებაში USAID-ის ჯანდაცვის ხარისხის გაუმჯობესებისა და SUSTAIN პროექტების გარდა, ასევე აქტიური მონაწილეობა მიიღო უმსხვილესმა ქართულმა ფარმაცევტულმა ქსელმა GPC-მ.
GAMPHA-ს 2-დღიანი კონფერენცია ხელს შეუწყობს ქართულ-ამერიკულ სამედიცინო საზოგადოებებს შორის ურთიერთობის გაღრმავებას და სამედიცინო მომსახურების ხარისხის გაუმჯობესებას საქართველოში.

